
Exc.mi P. D. TACOBI MANGERS
Episcopi Osloénsis (Oslo)

Oslo, 29 iulii 1959

Eminentissime ac Reverendissime Domine,

* Acceptis litteris quibus Pontificia Commissio Antepraeparatoria pro
futuro Concilio Oecumenico -dicti Concilii Patrum sententias, vota et
consilia expetit, humillime ac devotissime sequentia proponere audeo,
brevissime quidem, deficiente tempore, cum durante mense augusti absens
esse debeam.

1. Cum Concilium Oecumenicum Vaticanum 1869-1870 propter
instantia mala quaestiones omnes quae a diversis Commissionibus prae-
paratae erant plane tractare nequiverit, dighum omnino videtur quod
quaestiones illae a futuro Concilio reassumantur, cum plures ex illis
adhuc actuales sint necnon maximi momenti. ‘

2. Mihi videtur quod futurum Concilium, ut in cann. 222, 223, a
Beatissimo Papa Ioanne, feliciter regnante, indictum, imprimis sibi pro-
‘ponere debeat inquirere quaenam sint causae principales praesentis de-
christianisationis seu materialismi practici cui ingens numerus baptiza-
torum-indulget, necnon videre quaenam sint remedia apta et communia
lamentabili huic rei opponenda. :

Hic a futuro Concilio valde opportune reassumi possent principalia
capita quae sibi optime proposuit praesens Romana Dioecesana Synodus,
quae capita maximi sunt momenti pro tota Ecclesia. 4 :

Etiam aliae quaestiones vere actuales examinandae sunt, v.'g. usus
linguae vernaculae in functionibus liturgicis, etiam, in celebratione Missae,
Canone excepto; habitus seu vestis clericorum, status sacerdotum irre-
gularium, in concubinatu viventium, apostatarum; simplificatio proces-
suum in causis nullitatis matrimonialibus; validitas (vel invaliditas)
matrimoniorum quae in regionibus contrahuntur ubi lex civilis permittit
divortium, et ubi (v. g. in Scandinavia) quasi omnes putant se in con-
scientia posse agere secundum legem civilem; laicorum diaconatus eorum-
que diversa munera sive-in apostolatu sive in nonnullis functionibus
liturgicis, etc.

3. Res vero dogmaticae ac doctrinales iam tam clare et firmiter ely-
cubratae sunt, ut non necessarium videatur illis magnum tempus impen-
dere. Non mihi videtur esse opportunum discutere an nova dogmata
possent definiri, cum hoc nihil novi thesauro Ecclesiae afferret, sed e
contra christianos separatos magis ac magis ab unitate Ecclesiae deter-
reret. | -

Attamen cum in Oecumenico Concilio 1869-1870 Summi Pontificis
auctoritas ac potestas tam clare ac feliciter definita sit, non parvi momenti
est ut notio Ecclesiae in futuro Concilio clarissime determinetur necnon
clarius statuantur episcoporum iura et munera ut ex iure divino exo-
riuntur. Quod quidem in fortuitis colloquiis cum schismaticis et prote-
stantibus magni ponderis esse potest.

- 4. Quaestio vero quam prae omnibus futurum Concilium sibi propo-
nere debet, est unio omnium qui christiano nomine se honorant. Ni
fallor, est hoc etiam mens Summi Pontificis.

Cum autem, humano modo loquendo, longa sit via antequam chri-
stiani sive per schisma sive per haeresim separati ad perfectam Ecclesiae
unitatem redeant, imprimis inquitendum est quomodo quaedam unio
moralis seu caritatis obtineri possit ita ut lites, contentiones et suspi-
ciones -inter fratres amoveantur et locum dent mutuae comprehensioni
ac benevolentiae.

Ad assequendum tale propositum perutile esset si, durante Con-
cilio — postquam quaestiones stricte internae elucubratae sunt — collo-
quia cum fratribus separatis haberi possent ita ut modus mutuae conver-
sationis vel collaborationis inveniri possit in rebus practicis, moralibus,
politicis in quantum ad religionem spectant — exclusa evidenter omni
communicatione in sacris —, quae tamen communicatio etiam clarius
definienda est.

Valde bonum etiam esset, ut mihi videtur, si Concilium provideret
ut in diversis Dioecesibus aut regionibus — cum approbatione et sub
vigilantia episcopi — colloquia cum christianis separatis institui possent,
quibus via ad Unam Sanctam Ecclesiam pararetur.

Per se patet quod nihil omnino omittendum est ut omnes ad unicum
Christi ovile redeant et unicum Supremum Pastorem agnhoscant.

Effundendo preces pro felici labore, Pontificiae Commissionis Ante-
praeparatoriae, maneo tota cum animi devotione et subiectione Sanctae
Sedis

humilis servus
¥4 IacoBUs MANGERS
Episcopus Osloénsis

Exc.m1 P. D. IOANNIS RUTH

Episcopi tit. Amudarsensis, Vicarii Ap. Norvegiae Centralis

Trondheim, die 16 oct. 1959

Eminentissime ac Reverendissime Domine,

Hisce Eminentiae Vestrae responsum meum telate ad sanctam Syno-
dum mox celebrandam mitto.

Quod quidem propter itinerem pastoralem nimis tarde missum ut
ignoscat Eminentia Vestra enixe rogo.

Me profiteor Eminentiae Vestrae servum oboedientissimum

% Toannes RitH
Episcopus tit. Amudarsensis

Responsum Vicarii Apostolici Norvegiae Centralis, Ioannis Riith,
Episcopi titularis Amudarsensis, ad Pontificiam Commissionem Anteprae-
paratoriam pro Concilio Oecumenico mox celebrando circa eas res, quae
in Concilio maximo cum fructu tractandae videntur:

1) ut conceptus Ecclesiae tanquam corporis Christi mystici pres-
sius exponatur; '

2) ut munus episcopi tanquam ordinarii in suo dioecesi intimius
exponatut;

3) ut quaestiones ad Mariologiam spectantes praecipue in quantum
Christologiam et Ecclesiologiam tangunt, clarius exponantur;

4) ut locus et positio laicorum in Ecclesia magis in lucem ponatur;

5) ut praecipue ordo diaconatus immo et ordines minores magis
novi reddantur;

6) ut opus Missionum magis in propatulo ponatut.

Quaestiones istae intime me commovent non tantum pro momento
quod habent respectu Ecclesiae Universalis, sed etiam propter difficul-
tates quas fratres separati experiuntur imprimis quoad munus episco-
pale atque relate ad doctrinam Mariologicam supra descriptam, ita ut
spes oriatur, fratres ab Ecclesia separatos his quaestionibus solutis faci-
lius ad unitatem Ecclesiae redituros fore.

In hac spe profiteri me gaudeo Eminentiae Vestrae humillimum in
Christo servum

¥8 Ioannes RUTH
Episcopus tit. Amudarsensis




